
� Sche pussaivel na perder posts en il 
parlament grischun, restar vinavant 
cun duas persunas en la regenza e vi
navant s’engaschar per in svilup bur
gais èn il Grischun. Quai vul la pbd er 
suenter las elecziuns chantunalas 
2018. Il settember 2017 aveva la pbd gia 
nominà cusseglier guvernativ Jon Dome-
nic Parolini per ina reelecziun en la regen
za e cun el Andreas Felix, il president da 
la partida e deputà, sco nov candidat per 
quel gremi. El duai remplazzar en la re

genza cussegliera guvernativa Barbara Ja-
nom Steiner che sorta da quel post pervia 
dal temp d’uffizi limità. Ina da quellas ra
schuns che la pbd ha nominà uschè baud 
ses candidats per la regenza è stada da 
preschentar els a la populaziun sco car
stgauns davos la persuna politica. Suen
ter las nominaziuns fin oz han Parolini ed 
Felix visità intginas regiuns ed èn s’in
scuntrads cun la populaziun en lieus sin
gulars. Il resun è stà ordvart positiv cun 
sa mussar ils dus umens da la pbd sco fitg 
averts envers mintga pli pitschen quità da 
burgais e burgaisas.  

Rinforzar 
l’economia

Glindesdi saira ha la pbd lantschà a Cui
ra ina segunda entschatta da las elec
ziuns. Fatg ha ella quai tar la firma We
ber SA er per mussar che la partida stat 
per rinforzar l’economia e per bunas cun
diziuns da basa. Cusseglier guvernativ 
Parolini ha ditg ch’il stadi duaja procurar 
per meglras cundiziuns generalas, gist 
quai saja er or da vista burgaisa da gron
da impurtanza. Er ina ferma agricultura 
saja fitg impurtanta, pertge cun ses buns 
products da qualitad saja ella savens ina 

ambassadura per il Grischun, ha menziu
nà Parolini. Ils fugitivs renconuschids 
duajan uschè spert sco pussaivel vegnir 
integrats e quai social, linguistic e profes
siunal. 

Per ina ferma 
digitalisaziun

Andreas Felix, el ha cunzunt fatg attent 
ch’il Grischun dovria ina buna furma
ziun e scolaziun. Da preschent saja il si
stem plitost pli lartg che profund. El è lu
ra er da l’avis che per dumagnar ils pro
blems ed ils pensums burgais en l’avegnir 
saja in pau dapli curaschi necessari. Pro
mover dapli la furmaziun en l’economia 
saja er da basegns, ha ditg Felix. El, sco er 
Parolini, èn da l’opiniun ch’èn il futur sa
ja in bun access digital fitg impurtant er 
per il Grischun. Er la forza da l’aua saja 
da gronda valur er en l’avegnir, han punc
tuà ils dus candidats da la pbd per la re
genza.

Da buna 
speranza

Gian Michael, il president da fracziun da 
la pbd grischuna, è da buna speranza er 
quai che pertutga las elecziuns dal parla
ment. Quai er cun savair che da 27 depu
tads e deputadas che fan da preschent 
part dal cussegl grond sa mettan 14 na pli 
a disposiziun per ina ulteriura perioda le
gislativa. Il 2014 per exempel aveva la 
pbd gì da remplazzar be trais persunas en 
il parlament chantunal. Michael è den
tant sa mussà satisfatg ch’igl è reussì a las 
secziuns regiunalas e localas da la pbd da 
chattar umens abels e dunnas capablas 
che vulan gugent far il zap en il cussegl 
grond. Il pur da Donat è tuttavia opti
mistic ch’i gartegia a la pbd da restar er 
suenter las elecziuns chantunalas 2018 la 
terz gronda fracziun en il parlament.Gian Michael, il schef da fracziun da la pbd grischuna. FOTO G. N. STGIER

